QORTI TAL-MAGISTRATI (Malta)
Bhala Qorti ta’ Gudikatura Kriminali
Magistrat Dottor Ian Farrugia  LL.D.

Illum   30 ta` Settembru 2021

Il-Pulizija
(Spettur Angelo Gafa)
[bookmark: _GoBack]Vs
Aldo Magro
(ID:39175)

Il-Qorti;

Rat li l-akkuzat Aldo Magro ta' 33 sena bin Joseph u Mary nee Zammit imwieled Pieta fid-29 ta’ Dicembru, 1974 residenti 6, Rosedale Place, Triq il Kbira, Mosta u detentur tal-karta ta' identita numru 39175(M), gie imressaq quddiemha u akkuzat talli f’dawn il-gzejjer f’xi perjodu fix-xahar ta’ Mejju 2008 :

1. kxift sigrieti li kienu gew fdati lilek minhabba l-istat, professjoni jew kariga tieghek;
2. Talli ukoll fl-istess perjodu, lok u cirkostanzi bhala ufficjal jew impjegat pubbliku, ikkomunikajt jew ippublikajt dokument jew fatt li kien gie fdat lilek jew li kien gie maghruf minnek minhabba l-kariga jew impieg tieghek u li kellu jibqa’ sigriet jew b’xi mod ghent biex jigi maghruf.

Il-Qorti giet gentilment mitluba biex f’kaz ta htija barra li tinfliggi l-piena stabbilita mill-ligi, tapplika l-provvedimenti ta l-artikolu 140 tal-kap 9 tal-ligijiet ta’ Malta. 

Rat il-kunsens tal-Avukat Generali tas-6 ta` Ottubru 2008 (ara folio 5) sabiex din il-kawza tigi trattata bil-procedura sommarja;

Rat l-atti kollha tal-kaz u d-dokumenti esebiti; 

Qieset id-depozizzjonijiet tax-xhieda kollha mressqa f’dawn il-proceduri;
	
Semghet is-sottomissjonijiet finali;

Ikkunsidrat;

Illi dak li rrizulta f’dan il-process kien bazikament is-segwenti;

Gia Spettur Angelo Gafa (illum Kummissarju tal-Pulizija) xehed fis-seduta tat-23 ta’ Jannar, 2009 fejn spejga li l-pulizija kienet irceviet rapport datat 28 ta Mejju 2008 mid-dipartiment tas-sahha Ambjentali rigward allegat abbuz minn spettur ta’ l-istess dipartiment. Dan ir-rapport[footnoteRef:1] sar mid-Direttur tad-Dipartiment tas-Sahha Ambjentali, John Attard Kingswell fejn gie allegat li d-dipartiment kien ircieva informazzjoni fuq possibilita ta` kxif ta` sigriet ta’ informazzjoni kunfidenzjali minn wiehed mill-ispetturi taghhom lill-terzi persuni u li possibilment kien hemm ukoll skambju ta` din l-informazzjoni mikxufa ma rigali. Saret investigazzjoni min naha tal-pulizija fejn gie stabbilit li fil-21 jew 22 ta Mejju 2008 il-Principal Health Inspector Sandro Sammut kien gie mistoqsi minn Malcolm Vella Haber li huwa s-segretarju privat tal-Onorevoli Segretarju parlamentari Dr Joseph Cassar jekk id-dipartiment koncernat kienx qed jippjana li jaghmel xi surprise inspection fuq hotels gewwa l-Qawra, jew zewg hotels partikolari u ssemmew it-Topaz Hotel f’Bugibba u il-Palm Court Hotel fil-Qawra u dan ghaliex is-sur Vella Haber kien ircieva informazzjoni f'dak is-sens. Fil-fatt irrizulta li d-Dipartiment tas-Sahha Ambjentali kien verament ippjana li jwettaq surprise inspections fis-26 ta` Mejju 2008 u liema spezzjoni kellha issir mill-ispetturi Aldo Magro mill-branch ta' Haz Zabbar kif ukoll mis sur John Scerri mill-ufficcju ta' San Pawl il Bahar. [1: 	 Fol. 19 ta l-atti  Dok 1] 


Minn aktar informazzjoni li kien ircieva is- sur Vella Haber, kien gie allegat li l-informazzjoni setghet inharget mis-sur Aldo Magro. Irrrizulta wkoll li kien hemm certu John Caruana li huwa operator ta’ First Class Water Bowser li kien informa lil Vella Haber b’dan kollu u meta kien gie mtikellem mill-pulizija dan Caruana kkonferma li fit-23 ta' Mejju 2008 Victor Spiteri ta' Palm Court kien qallu li kienu ser isiru raids fuq hotels u water bowsers fil-gimgha ta’ wara u dan sabiex janalizzaw il-kwalita' ta' l-ilma supplita lill-istess Hotel. Kien hemmhekk fejn Victor Spiteri kien informa lil dan John Caruana li kien certu Aldo Magro mill-branch ta’ Haz Zabbar li kien ghaddielu din l-informazzjoni u fl-istess diskursata qallu li sabiex jghaddilu din l-informazzoni wiehed kellu ixahham lil dan l-ispettur u dan qalulu fis-sens ‘trid taqlaghlu’. Victor Spiteri uza dan id-diskors ma dan John Caruana. B’din l-informazzjoni, Aldo Magro intalab jattendi fl-ufficcju tax-xhud fit-18 ta’ Gunju 2008. Dan attenda u ammetta max-xhud li fil-gimgha ta’ qabel kien ghadda din l-informazzjoni kunfidenzjali lil Victor Spiteri u cioe l-informazzjoni li kienu ser isiru raids fil-hotels ta’ Bugibba. Victor Spiteri huwa il-general manager tal- lukanda Palm Court f’Bugibba. Spjega li kien ghadda din l-informazzjoni bhala mod genwin, bhala act of kindness ghaliex il-hotel kienet fix-xhur ta’ qabel ghaddiet minn zmien difficli anke minhabba spezzjonijiet li kien ghamel id-dipartiment taghhom u fejn allura kellhom jittrangaw hafna affarijiet.

Dan innega li qatt ixxahham mid-dirigenti tal-Palm Court jew minn haddiehor. Dan kien kooperattiv hafna fl-istqarrija li irrilaxxja u dan qal li xi sentejn qabel id-dirigenti tal-Palm Court Hotel li joperaw ukoll l-Bargain Holidays kienu ghaddewlu xi flight voucher u dan pero qatt ma kien issarraf. Magro kien anke mar id-dar u gabar dan il-voucher u ghaddih lilhom waqt l-investigazzjoni. Mill-investigazzjoni sab li dan il-voucher kien mezz ta’ promozzjoni tal-Bargain Holidays u li eskluz it-taxxi kien jiswa inqas minn LM10. Dan gie kkonfermat kemm mis-sur Robby Borg li huwa l-Managing Director tal-Palm Court Hotel u tal-British Jet li kienu joperaw dan il-Bargain Holidays. Victor Spiteri wkoll ikkonferma mieghu fl-istqarrija li kien irrilaxja li l-akkuzat kien qallu bis-surprise inspection li kellha issir f’Bugibba u kkonferma mieghu li kien ghaddhielu dan il-voucher bhal ma kienu ghaddew vouchers lil hafna nies ohra kif spjega bhala mezz ukoll ta’ promozzjoni u nnega fil-fatt li kienet xi parti minn xi  skema sabiex ixahham lill-akkuzat. Ghalhekk mill-investigazzjoni ma irrizultalux li kien hemm xi tixhim pero xorta irrizulta li l-akkuzat kien hareg din l-informazzjoni u ghaddieha lil Victor Spiteri.

Ix-xhud esebixxa rapport li l-pulizija kienet irceviet, iffirmat minn John Attard Kingswell datat 26 ta' Mejju 2008 u liema dokument gie mmarkat bhala dok. 1[footnoteRef:2]. Esebixxa ukoll l-istqarrija rilaxxjata mill-akkuzat li giet immarkata bhala dok. 2[footnoteRef:3].  Esebixxa stqarrija ohra li ittiehdet nhar it-18 ta’ Gunju 2008, liema stqarrija giet rilaxxjata wara li l-akkuzat kien ghaddhielu l-voucher, u din giet immarkata bhala dok. 3[footnoteRef:4].  Esebixxa il-voucher li gie mmarkat bhal dok 4[footnoteRef:5] u finalment bhala dok 5 esebixxa l-ircevuta li huwa ghadda lill-akkuzat wara li kien zamm il-voucher dok 5[footnoteRef:6].  [2: 	 Fol. 19 ta l-atti]  [3: 	 Fol. 20 ta l-atti]  [4: 	 Fol. 22 ta l-atti]  [5: 	 Fol. 23 ta l-atti ]  [6: 	 Fol. 24 ta l-atti] 


In kontro ezami ix-xhud rega kkonferma li tixhim ma kienx hemm u kien ghalhekk li gie akkuzat biss bir-reat ta’ kxif ta` sigriet u dan ghaliex kien kixef li kienu ser isiru inspections f’xi lukandi. Qal ukoll li l-inspections isiru kemm fuq l-operaturi tal-bowsers biex jaraw x’tip ta` ilma jkunu qed ifornu kif ukoll fuq l-operaturi tal-lukandi. Qal ukoll li s-sur Caruana hassu offiz ghaliex l-ilma tieghu huwa genwin. Mistoqsi jekk jafx li l-akkuzat fil-fatt jaghmilx l-analizi tal-ilma u mhux semplici inspector jghid li ma jafx. Mistoqsi jekk jafx li ftit qabel kienet saret spezzjoni ghand is-sur Spiteri u kien irrizulta li l-ilma tieghu ma kienx ta’ kwalita tajba jghid li ma jafx pero irrizultatlu mill-istqarrija tal-akkuzat li dan Spiteri kellu xi problemi qabel. Pero jghid li ma jafx li l-problemi li kellu Spiteri kienu minhabba l-ilma li kien qed jigi moghti lilu mis-sur Caruana. Qal li kull ma irrizultalu hu li l-akkuzat kien ghaddej minn Bugibba il-gimgha ta’ qabel ma saret l-ispezzjoni u kien hu li informa lil Spiteri li kienet ser isiri l-ispezzjoni. Huwa ma jafx li l-akkuzat kien fil-fatt spezzjona l-ilma ta’ Palm Court qabel. Kull ma kien jinteressah kien il-kxif tas-sigriet. Mistoqsi jekk jafx x’jigri jekk l-ilma li jigi moghti fil-lukanda ma jkunx first class u cioe jekk jafx li l-lukanda ikollha tghalaq jghid li ma jafx x’inhi l-procedura. Mistoqsi jekk dahalx fil-job description tal-akkuzat jghid li le. Mistoqsi jekk irrizultalux jekk l-ilma ta’ John Caruana kienx first class jew le jghid li ma jafx.  

John Attard Kingswell xehed nhar it-23 ta’ Frar, 2009[footnoteRef:7] u dan fil-kapacita tieghu ta' Direttur tas-Sahha Ambjentali. Muri d-dokument datat 26 ta Mejju 2008 esebit fl-atti a fol 10 jghid li dik l-ittra giet mibghuta minnu lill-pulizija. Jispjega u jghid li f’Mejju 2008 kien kelmu l-assistent tieghu Sandro Sammut, Principal Health Inspector li kienu ircevew informazzjoni mill-Ministeru li spezzjoni li kellha issir b’mod unannounced  giet mikxufa u l-persuna ta' fejn kellha issir din l-ispezzjoni sar jaf biha. Dan qal li kienu qalulu li l-persuna li kixef din l-informazzjoni kien qal lil terza persuna li biex jirranga irid jaqlalu. Ghalhekk haseb li kien hemm xi flus li kienu involuti f’din l-affari u wara li tkellem mal-Ministru informa lill-pulizija biha. Kien anke talab lill-assistent tieghu biex ma jinvestigax iktar peress li l-affari kienet ser tkun f’idejn il-pulizija. Qal li ftit wara kien baghat ghalih l-allura spettur Angelo Gafa u spjegalu dak kollu li kien jaf hu. Qal li pero ir-rapport ma kienx hu li ircevih. [7: 
	 Fol. 28 ta l-atti] 


Sandro Sammut xehed nhar it-23 ta’ Frar, 2009 u dan fil-kapacita tieghu ta’ Principal Health Inspector. Ikkonferma li nhar il- 21 jew 22 ta' Mejju 2008 il-jum ezatt ma jiftakrux kien cempillu s-sur Vella Haber mill-Ministeru taghhom u qallu li l-gimghat ta’ wara kienu ser jinzammu xi spezzjonijiet f’zewg lukandi partikolari f’Bugibba. Qallu li ma kienx jaf ghaliex huwa jahdem fl-ufficcju tad-Direttorat tas-Sahha Ambjentali. Qallu li kien ircieva informazzjoni li kien ser ikun hemm spezzjoni f’zewg lukandi u kien gja jaf dwarhom. Huwa ghalhekk cempel l-ufficcju il-Hamis filghodu biex ikellem lis-sur Bonnici li huwa wkoll Principal Health Inspector ta dak il-unit biex jistaqsih dwar dan. Jghid li Charles Bonnici dak in-nhar kellu xi bord tal MEPA u allura ma kienx disponibbli u halla l-kwistjoni ghal l-ghada l-Gimgha. L-Gimgha cempel lil dan Charles Bonnici u staqsih jekk kelhomx jinfurmaw lil tal-lukandi meta kienu ser jghamlu xi audits. Dan qallu li meta ser ikun hemm audit trid tinforma lil lukanda minn qabel ghaliex dik tiehu l-hin pero meta ser issir spezzjoni dik issir ghall-gharrieda. Dan Bonnici qallu li ma kienx ser ikun hemm l-ebda audit il-gimgha ta' wara u ghalhekk qisu thawwad. Wara tkellem mal-Principal Health Inspector ta' San Pawl il Bahar  u dan sostna li kien jaf b’din il-complaint u kellhom jinvestigaw lill-akkuzat u lil certu John Scerri. Rega tkellem ma Vella Haber biex jikkonferma l-isem tal-lukandi. Dan Charles Bonnici cempillu mill-gdid u qallu li irrizultalu li l-akkuzat kien irraporta li kienu ser jghamlu zewg spezzjonijiet. 

Qal li milli jidher il-persuna li kienet qed taghmel il-complaint kellha xi problemi maghhom ftit ta’ zmien qabel tant li anke ghalqulu xi bore hole. Din il-persuna qal lil tal-lukandi li jekk irid jinheles mill-problema iridu jaqbdu lill-akkuzat pero iridu jaqlawlu. Huwa kellem lill-akkuzat pero hass li mill-ftit li kien jaf, hu ma kellux ghalfejn jiccappas ma dawn l-affarijiet. Huwa imbaghad waqqaf li l-ispezzjoni issir it-Tnejn ta’ wara. Qal li t-Tnejn ta’ wara id-Direttur inghata struzzjoni biex jibghatu l-kaz ghandu il-pulizija biex jigi investigat minnha.

Malcolm Vella Haber xehed nhar it-23 ta’ Frar, 2009[footnoteRef:8] u dan fil-kapacita tieghu ta’ private secretary mal-Onorevoli Ministru Joseph Cassar u dan spjega li nhar is-17 ta' April 2008 kien qieghed fl-ufficcju u cempillu s-sur Caruana li huwa supplier ta` l-ilma u dan qallu li jixtieq jmur ikellmu minhabba li xtaq jaghmel complaint fuq il-private water suppliers. Naturalment laqa’ it-talba tieghu u qallu biex imur ikellmu dakinhar stess. Dan qallu li kien hemm diversi water supply distributors li kienu qed jissuplixxu ilma second class lill-lukandi u lil cruise liners u li qed igibu l-ilma taghhom minn sorsi differenti jigifieri mhux minn registered boreholes taghhom. Talbu ghall-iktar informazzoni pero telaq ‘l hemm. [8: 	 Fol. 36 ta l-atti tal-process ] 


Fit-23 ta` April 2008 s-sur Caruana rega mar l-ufficcju tieghu u tah erba’ ismijiet ta' persuni li huma private water suppliers bhala l-persuni li kien tkellem dwarhom qabel. Huwa ghadda din il-lista lil Sandro Sammut. Dan Caruana rega cempillu fl-24 ta April 2008 u staqsih kif kienu gja jafu li kien ser issir spezzjoni mill-ispetturi tas Sahha. Qallu li tal Palm Court u tat Topaz Hotel kienu gja infurmati li kellhom isiru xi inspections min-naha tal-Health Department. Staqsih jekk kienx jaf min qalilhom izda ma kienx jaf. Qallu biss li kien gie avvicinat minn persuna li tahdem il Palm Court u infurmatu b’din l-informazzjoni. Talbu iktar informazzjoni dwar min kienet il-persuna li tkellmet ma tal-Palm Court sabiex jkunu jistghu jinvestigaw aktar. Rega mar ghandu u qallu li kien tkellem ma certu Victor tal Palm Court u qallu li kien hemm ufficcjal min naha tal-Ambjent mill-ufficcju ta' Haz-Zabbar li kien ghaddhielu din l-informazzjoni. Staqsa min kien dan l-ufficcjal u irrizulta li kien Aldo Magro. Qallu li kien ser jghaddi l-kaz lid-Direttur tas-Sahha Pubblika. Kien kellem ukoll lil Sandro Sammut wara din l-allegazzjoni pero imbaghad ix-xhud ma dahalx iktar fil-kwistjoni. Dan Caruana ghandu karta ta identita numru 760455(M).

Charles Bonnici xehed nhar it-18 ta’ Mejju, 2009[footnoteRef:9] fil-kapacita tieghu ta’ Principal Health Inspector u qal li parti mix-xoghol tieghu tikkoncerna il-kwalita' ta’ l-ilma, kemm tax-xorb kif ukoll dik tal-ilma bahar. Bhala dipartiment jaghmlu kemm audits kif ukoll spezzjonijiet. Meta jaghmlu audits dawn ikunu pre planned skond ir-regolamenti li jkollhom fuq Legionella Control. B’hekk jahdmu flimkien mal-personnel tal-lukanda fosthom l-ingineer, l-manager u l-maintenance personnel. L-audit idum bejn tlett u hames sieghat fejn jghamlu audit tas-sistema kollha. Huma jistaqsu domandi u jitolbu dokumenti minghand dawn in-nies u ghalhekk dan ma jistax isir ghall-gharrieda. F’kaz ta’ spezzjoni jmorru ghall-gharrieda. [9: 	 Fol. 47 al-atti processwali] 


Mistoqsi jekk jafx lill-akkuzat jghid li jafu bhala wiehed mill-istaff tieghu. Mistoqsi jekk kellhomx jghamlu xi audits jispjega illi kien hemm numru ta' complaints li kienu gew referuti mill-Ministeru lill-ufficini taghhom dwar l-ilma li kien qed jigi suplit. Kien hemm complaints li kien qed jitqassam ilma minn erba’ water supplies li ma kienux ta kwalita' kif suppost. Ghalhekk ippjanaw li jghamlu spezzjoni fl-area ta' Bugibba u tal-Qawra ghaliex dawk kienu l-akkwati li kienu gew indikati lilhom. Jghid li pero lukandi specifici ma gewx identifikati ghalkemm kien hemm complaint wahda minnhom li ghamlet referenza ghat-tlett lukandi. Il-hsieb kien li kellujisir spezzjoni mill-akkuzat u persuna ohra minn North regional office. Din l-ispezzjoni kellha issir nhar is-26 ta Mejju 2008 jum it-Tnejn.  Fil-fatt ghamlu l-preparamenti biex imorru ghall-gharrieda biex jaraw liema bowser kien qed iqassam l-ilma. 

Nhar it-23 ta Mejju, 2008 sar kuntatt mieghu minn Sandro Sammut fejn staqsih jekk kienx hemm ippjanat xi audits ghat Tnejn filghodu u meta ghamel il-verifiki tieghu ma irrizultalux li kien hemm pjanijiet ghal xi audits. Huwa gie ordnat li jwaqqaf l-ispezzjonijiet li kellhom isiru nhar it Tnejn 26 ta' Mejju 2008 u hekk ghamel. Ghalkemm irrizulta li xorta saru izda minn ufficjali ohra. Mistoqsi minn kien jaf dwar l-audit tas-26 ta’ Mejju, 2008 jghid li kienu biss Aldo Magro u John Scerri. Kellhom iduru it-toroq u jekk jiltaqghu ma xi bowser jiehdu xi kampjuni tal-ilma.  Qal li ma kien hemm l-ebda post identifikat u Aldo Magro kien jaf li ma kellux jitkellem dwar l-ispezzjonijiet li kellhom isiru. Din hija l-procedura normali li ma jinfurmaw lil hadd bihom qabel. Jghid li l-akkuzat ilu jahdem mieghu ghal xi seba’ jew tmien snin dejjem jghamel dawn l-ispezzjonijiet.

Illi nhar id-9 ta’ Frar, 2010 rega xehed u qal li l-akkuzat ghadu jaghmel l-istess tip ta' xoghol li kien jaghmel fis-sena 2008 meta gara l-allegat kaz anzi jghid li ha promotion ghax dak in-nhar meta xehed kien Principal. Ikkonferma li John Caruana li jissuplixxi l-ilma huwa l-istess persuna li ghamel ir-rapport odjern. Qal fix-xoghol taghhom jista jkun ghaddej u jekk jara xi haga li tmur kontra s-sahha pubblika li jintervjenu biex ma jhallux l-affari tikber. L-operatur tal-lukanda huwa obbligat bil-ligi li jaghmel testijiet regolari fuq is-sistemi ta l-ilma u l-ilma li jkun qed ikollu fil-lukanda biex jiccertifika lilhom meta imorru jghamlu l-audits. Ghalhekk huwa importanti ukoll li jkun hemm prevenzjoni. Jghid li min jissuplixxi l-ilma ghandu jikteb fl-invoice x’tip ta' ilma qed ighati u jiddeskrivi l-kwalita'. Jekk hu potable water ghandu jigi dikjarat hekk fl-invoice, biex b’hekk jaraw jekk l-ilma li jsibu fil-post jirrispekkjax l-ilma dikjarat fuq l-invoice. Fil-fatt jghid li l-akkuzat kellu dan l-obbligu li jispjega dan lill-operatur tal-lukanda ghaliex wiehed mir-rwoli taghhom huwa biex jedukaw. Jekk fuq l-invoice dan ma jsirx, l-owner tal-lukanda jidhol responsabbli ghal kwalita' tal-ilma. Qal li mill-investigazzjonijiet li ghamlu huma irrizulta li Caruana kellu wiehed mill-bowsers tieghu li kellu ilma mhux ta' kwalita skond kif titlob il-ligi.[footnoteRef:10]  Huma anke waqfuh bhala dipartiment biex ma jissupplixix u il-bowser gie ssigillat u ma jistax juzah. Saru xi investigazzjonijiet ukoll mill-Malta Resources Authority u irrizulta li fil-fatt kien qed juza bore hole differenti minn dak registrat maghha. [10: 	 Vide fol. 82] 


Qal li huwa bhala Head of Unit ma sab xejn x’jiccensura fl-operat ta' Magro. Qal li lilu ma irrizultalux li kien informa lil xi hadd li kien ser isir xi spezzjoni ghax ex admissis jghid ‘ghax ahna ma kelniex spezzjonijiet pjanati biex immorru fil-lukandi.”  Qal li l-obbligu sabiex is-supplier inizzel il-kwalita' ta' l-ilma fuq l-invoice dahlet fis-sehh meta dahlu ir-regolamenti tal-kwalita' ta' l-ilma tas-sena 2004 u r-regolamenti dwar il-kontroll tal-Legionella tas-sena 2006. Ikkonferma li qabel ma sar dan il-kaz is-supplier tal-ilma qatt ma kien jikteb il-kwalita tal-ilma fuq l-invoices li kien jaghti lil Palm Court hotel.

Illi nhar id-29 ta' Marzu 2011[footnoteRef:11], ix-xhud rega xehed riprodott u esebixxa dokument li gie mmarkat bhala dok. 6[footnoteRef:12]. Dawn huma il-complaints li ircieva id-dipartiment li a bazi taghhom id-dipartiment ghamel l-indagini tieghu. Ir-rapporti li kellhom huma kienu li hemm erba persuni li kienu qed jissuplixxu l-ilma u dan irrizulta li ma kienx tajjeb ghax-xorb. Il-persuni kienu Anglu u Vincent Desira, Charles Galea, Nazzareno Vella u Alex Vella. Huma kienu gew mghoddija dawn ir-rapporti biex jinvestigawhom. Ghalhekk huwa kien informa lil Aldo Magro dwar dawn il-complaints minnufih biex jghamlu l-verifiki taghhom. Wara gew infurmati li ma kellhomx ikomplu bl-investigazzjoni ghaliex kienet ser issir minn ufficcju iehor. Ikkonferma li l-akkuzat kien jaf dak li hemm fir-rapport. Ghalhekk l-investigazzjoni li kellhom jaghmlu kienet tikkoncerna dawn in-nies u il-postijiet fejn kienu qed jissupplixxu l-ilma taghhom. Ghalhekk huma qed jittargetjaw is-suppliers li huma registrati maghhom li jissupplixxu l-ilma. Qal li l-investigazzjoni kienet fuq tal-bowser. Kienu ser jivverifikaw ic-certifikati li kienu qed iqassmu tal-bowsers u dan bil-ghan li jaraw li l-ilma jkun first class. Dan jista jigi certfikat biss mic-certifikat li is-supplier jaghti lil tal lukandi. [11: 	 Fol. 94 ta l-atti ]  [12: 	 Fol. 99 ta l-atti] 

  
Clive Tonna xehed nhar it-18 ta’ Mejju, 2009[footnoteRef:13] u dan fil-kapacita tieghu ta' Principal Environmental Health Officer fid-dipartiment tas-Sahha. Mistoqsi jekk jafx lill-akkuzat jghid li jafu bhala Health Inspector. Dak iz-zmien f'Mejju 2008 kien jokkupa l-kariga ta' Health Inspector f'San Pawl il Bahar in North Region in charge minn dawk l-akkwati u jaf li kienu qed jidhlu hafna complaints fuq dawk li jqassmu l-ilma bil-bowser. Il-complaints kienu ivarjaw, uhud ghaliex kien qed jitqassam ilma second class minflok first class. [13: 	 Fol. 53 tal-process ] 


Jaf li kellhom complaint partikolari li tikkoncerna lil John Scerri li kien l-Assistant Principal Officer tieghu u Aldo Magro. Dawn kellhom jghamlu spezzjoni nhar is-26 ta’ Mejju 2008 u f’daqqa u l-hin nhar it-23 ta' Mejju 2008 kien ircieva telefonata mid-dipartiment fejn gie mistoqsi jekk kienx jaf li kellha isir spezzjoni nhar is-26 ta’ Mejju 2008. Jghid li lil Sandro Sammut qallu li kien jaf li kellhom isiru l-inspections pero ma kienx jaf id-dettalji dwarhom. Dan qallu sabiex ma jsirux ghax milli jidher kien hemm xi hadd li ghamel complaint u qaghdu jistennew iktar informazzjoni. Aktar tard inghata informazzjoni li l-inspections kellhom isiru fit-Topaz Hotel. Qal li kellu xi impjegat li kellha ohtha tahdem hemm u ghalhekk haseb li setgha kellu xi leak minghandha. Sandro Sammut pero qallu le biex ma jghamel xejn u li kienu ser ikelmuh aktar tard. Ghal habta tas-1:30p.m, kellu jaghmel l-inspection huwa stess biex jara jekk kienx hemm min kien qed iqassam l-ilma bil-bowser.

Mistoqsi jispjega kif inhi l-procedura tal-inspection. Jghid li normalment issir surprise inspection biex dak li jkun qed jizbalja jinqabad. Din kellha tkun dik tas-26 ta` Mejju 2008  fejn ma jinfurmaw lil hadd.

Victor Spiteri xehed nhar it-18 ta’ Mejju, 2009 u qal li kien jahdem fil-Palm Court Hotel il-Qawra bhala general manager. Mistoqsi jekk jafx lill-akkuzat jghid li jafu bhala ufficjal tal Gvern fir-rigward ta l-ilma u li kien imur il-hotel tieghu regolari biex jghamel spezzjonijiet. Jghid li kien analista fil-Legionella.

Jghid li darba minnhom l-akkuzat kien mar il-hotel u infurmah li tista ssir xi spezzjoni fil-hotel rigward l-ilma u biex jirregola ruhu peress li l-invoices li kellu kienu jikkoncernaw biss il-volum tal-ilma li kien jasal fil-hotel. Kien cempel lill-bniedem li igiblu l-ilma u qallu sabiex meta jkollu chance jghaddilu c-certifikat ta l-ilma li hu grad tajjeb ghan-nies.  Qallu li kellhom l-istess analista u li ma kienx hemm ghalfejn jghaddilu dawn ic-certifikati. Qal li l-persuna li tissuplixxi l-ilma ghandu huwa is-sur Caruana. Dan jghid li kull ma qal lis-sur Caruana hu li kellu jghaddilu ic-certifikati tal-ilma sabiex meta isiru l-ispezzjonijiet fil-Palm Court Hotel ikollu xi haga f’idejh biex jipprezenta. Qal li l-akkuzat kien imur jghamel l-analizi tieghu fil-hotel ta' sikwit. Fis-sena 2007 kien hemm tracci ta' Legionella u kienu talbuh peress li mhumiex esperti tal-qasam tal-ilma biex jghamlilhom follow up. Qal li dakinhar li mar ghandu ma kellux xoghol iehor fil-lukanda. Mar specifikament biex jghidlu dan.

Qal li dak iz-zmien fil-lukanda kien hemm fuq elf ruh oltre mitejn impjegat. Qal fuq domanda li saritlu mid-difiza li l-presenza tas-sur Magro dakinhar li mar ghandu kienet konsegwenza ta' l-analizi li kellu jghamel ta' l-ilma. Qal li fil-fatt dakinhar kien ghaddilu wkoll xi analizi tal-ilma  li fiha kien hemm xi kimika li kienet tindika li jista jkun hemm xi problema. Mistoqsi jekk l-akkuzat staqsihx jekk kienx ghadu qed jiehu l-ilma mill-istess supplier jghid li iva kien staqsih u staqsih biex meta is-supplier itih l-ilma dan ghandu itih ukoll ic-certifikat tieghu. Qallu wkoll biex jiehu hsieb li fuq l-invoices ikollu printed il-kwalita ta' l-ilma u mhux biss l-ammont ta' l-ilma li jasal ghandu. Kien wara din id-diskursata li kien cempel lis-sur Caruana u talbu li fl-invoice jikteb il-kwalita tal-ilma u fil-fatt ix-xhud ghalhekk ikkonferma in kontro-ezami li dakinhar li mar ghandu s-sur Magro dan ma marx ghall-gharrieda izda biex johodlu ir-rizultati tal-analizi.

John Caruana xehed nhar is-6 ta' Lulju 2009 u jghid li xogholu hu li jiehu hsieb il-garr ta' l-ilma fil-bowsers u jikkonsenja l-ilma fil-lukandi. Jaf li ghall-habta ta' Mejju 2008 kien kellmu Victor Spiteri li jiehu hsieb il-Palm Court Hotel, il-Qawra u qallu biex joqghod attent ghax id-diehla kienu ser jghatu raids fuq il-bowsers. Qallu li jekk ikollu problema ghandu ikellmu ghax mas-Sanita jaf in-nies u jaf jirranga. Staqsih minn fejn kien jaf u dan qallu li kien sema mill-head office ta' Haz-Zabbar u qallu isem il-persuna u cioe Aldo u rega qallu li jekk ikollu problema icempillu u jirrangaw mieghu. Qallu li ma kellux bzonn dawn l-affarijiet u l-istorja spiccat hemm. Xi jumejn wara cempillu Malcolm Vella Haber mill-Ministeru u qallu li kellu bzonn ikellmu. Mar ikellmu u staqsih jekk kienx tkellem ma Spiteri u irrepeta dak kollu li kien qal lil Spiteri hu. Staqsih jekk id- diskors kienx minnu u qallu li  kien minnu. Xi xahar u nofs wara cemplulu mis-CID u talbuh biex imur ghandhom biex ikelmuh. 
 
Mistoqsi jekk qatt kellu problemi ma tas-Sanita jghid li ma kellux. Jikkonferma li ghandu imorru jiccekjaw l-ilma u jghatihom ic-certifikati ukoll. Mistoqsi jekk jafx lil dan Aldo jghid li ma jafux u qatt ma tkellem mieghu.

L-akkuzat Aldo Magro xehed minn jeddu u b’mod volontarju nhar l-24 ta’ Jannar, 2017.[footnoteRef:14] Ikkonferma li huwa jahdem bhala Senior Environmental Health Officer. Xogholu huwa espert ghad-direttorat fuq il-Legionella u ilu f'dan ix-xoghol ghal dawn l-ahhar dsatax il-sena. Dan id-dipartiment jaqa’ fid-dipartiment tas-Sahha. Spjega li xogholu hu li jipprevjeni li jkun hemm problemi bhal dawn ta’ legionella. Dakinhar huwa kien qieghed fil-lukanda Santana jghamlu audit tal-legionella. Il-kollega tieghu kien spicca ma jiflahx u bhala senior tieghu qallu biex imur id-dar u jkompli hu. Qal li min jaqbdu legionella ghandu 10% chance li jmut u ghalhekk il-problemi li jittratta maghhom huma serji. Jghid li dakinhar kien fil-vicinanzi tal-Palm Court Hotel u tlett xhur qabel kellha kaz ta' legionella u peress li kien fl-akkwati iddecieda li jaqbez qabza u jara f’liema sitwazzjoni kienu. Qal li suppost dakinhar kellhom jghamlu audits ta' zewg lukandi pero peress li l-kollega tieghu kien ma jiflahx spicca l-audit tas-Santana u ma regax beda l-iehor ghaliex il-kollega kellu Nausea. Ghalhekk minflok ma mar lura l-ufficcju ghadda sal Palm Court Hotel. Hemmhekk tkellem ma Victor Spiteri u talbu jurih ir-records li kellu tal-lukanda tal-ilma u cioe il-kampjun li kellu jiehu kull xahar. Dan tah xi kampjuni u minnufih induna li l-ilma ma kienx first class u dan ghaliex kellu xi hames mikrobi u fil-first class ma jkunx hemm mikrobi. Mistoqsi kif jigi certifikat bhala tali jispjega li dan jintbaghat lil laboratorju u jigi analizzat ghall-kimika. Ghall- ammonja, nitrati, chlorides u nitrati biex naraw jistghux jikkagunaw problemi fis-sahha. Hija id-Direttorat li tikklassifika l-ilma bhala first jew second class wara li janalizzaw il-kampjuni. It-test ghall-ilma tax-xorb huwa hafna iktar rigidu minn dak uzat ghal pools li huwa second class water. Jghid li meta mar ghand Spiteri talbu it-tests u dan tah hames rizultati. Dak il-hin talbu jikkonfermalu min fejn kien qed jixtri l-ilma u dan qallu li kien qed igibu minn first class supplier. Qallu li l-ilma li kellu ma kienx first class u mhux tajjeb la ghax-xorb u lanqas biex jinhasslu fih. Qallu biex jitlob lis-supplier itih xi forma ta’ dikjarazzjoni li l-ilma huwa first class. Dan ghamlu biex ma jergax ikun hemm repetizzjoni tal-kaz ta’ legionella li kellu ftit gimghat qabel. Jekk is-sors ikun hazin il-probabilita' ikun hemm il-kontaminazzjoni. Meta jigri hekk Malta tigi blacklisted ghax Malta hija meqjusa bhala resort.  [14: 
	 Fol. 234 ta l-atti ] 


Talbu ghall-invoices u ma kellu xejn x’jurih u qallu li huwa komplici mas-supplier ghax kien qed jaccetta ilma hazin.  Kif qallu hekk dan tfixkel u cempel lis-supplier quddiemu. Qallu biex igiblu l-invoices u biex jiktiblu li l-ilma hu first class. Qallu li kellu problema fl-ilma. Din il-konversazzjoni saret quddiem Aldo Magro. Irrizultalu li dan Caruana kien il-persuna li qed jaghmel il-complaints biex jaqta lin-nies ohra mis-suq. Qal li hu kien sab li l-ilma tieghu kien hazin u dan irrabja hafna. Wara dan kien gie investigat mill-pulizija u ma setax jaghmel iktar dawn it-tipi ta investigazzjonijiet minhabba li ma kientix tidher sew l-affari.  Erba xhur wara kien rega fegg kaz iehor fl-istess lukanda Palm Court Hotel fejn kien hemm tlett persuni li qabadhom Legionella u wiehed minnhom kien miet. Din is-sitwazzjoni baqghet ghaddejja sakemm fl-ahhar ghalqu il-lukanda. Qal li huwa ghamel investigazzjoni fuq dan Caruana u irrizultalu li dan kellu bore hole registrat u erba ohra li ma kienux; fil-fatt wahda minnhom kienet tal-water services. Qal li huwa talab lil Spiteri biex igib din id-dikjarazzjoni biex ma jkollux responsabilita'. Huwa ghandu obbligu li jara dwar is-sahha tal-pubbliku u ghalhekk hass li kellu jintervjeni. Is- Sur Caruana pero dar ghal fuq il-Ministru u qallu li kien hemm xi hadd qed jikxef meta kellhom isiru inspections meta ma kienx minnu.  
 
Meta l-akkuzat kien irrilaxja stqarrija nhar it-18 ta` Gunju 2008 a tempo vergine tal-investigazzjoni  jghid li l-ispezzjonijiet li kellhom issiru kienu mhux fil-lukanda Palm Court Hotel izda fil-lokalita ta' Bugibba u San Pawl il Bahar, fit-toroq biex jghamlu testijiet fuq il-bowsers li kienu qed igorru l-ilma. Jghid li l-ispezzjoni li kellha issir fis-26 ta Mejju 2008 kellha issir minnu flimkien ma John Scerri. Din l-ispezzjoni kienu jafu biha huma flimkien ma Charles Bonnici u Clive Tonna. Mistoqsi jekk kienx hu li hareg din l-informazzjoni jghid li kien ghaddiha biss lil persuna wahda u cioe lil Victor Spiteri tal Palm Court Hotel. Spjega li gimgha qabel ma kellha issir din l-ispezzjoni kien qieghed jghamel audit f’zewg lukandi Bugibba ma Kevin Galea u meta spiccaw telqu ghar-rashom. Huwa ghadda minn quddiem il-Palm Court u waqaf jitkellem ma Victor Spiteri u dan biex jassigura ruhu li l-invoices tieghu kienu up to date u ma jkollux iktar problemi u ghalhekk gibidlu l-attenzjoni tieghu biex il-lukanda ma tergax tghaddi minn dak li kienet ghaddiet ftit ta' zmien qabel. 

Mistoqsi jekk Spiteri ghaddilux xi flus jew rigal ghal din l-informazzjoni jghid li le xejn. Jghid biss li kien ircieva biljett tal-ajru open tal-British Jet biex imur l-Ingilterra pero xi zmien qabel u dan bhala riklam. Jichad li huwa ghadda din l-informazzjoni lil Spiteri ghax hass li kien obbligat lejh.

Ikkunsidrat. 

Illi dak li tista tislet din il-Qorti mir-rizultanzi processwali huwa s-segwenti.

1. Ghamlet sew l-Awtorita` koncernata li tirreferi l-kaz lill-pulizija ghal aktar investigazzjonijiet, wara li giet a konjizzjoni ta` l-allegazzjoni inizzjali. U ghamlet sew il-pulizija li tissokkta bl-investigazzjoni taghha wara li l-kaz gie riferut lilha;
2. Illi r-rizultanzi processwali jippuntaw lejn zewg verzjonijiet. John Caruana, li ghandu jitqies bhala persuna interessata fit-termini ta` l-Artikolu 637 tal-Kapitolu 9 tal-Ligijiet ta` Malta, allega fatti ta` importanza, kif del resto jirrizulta mid-depozizzjoni tieghu (ara sintezi aktar il-fuq);
3. Minn naha l-ohra, hemm il-verzjoni ta` Victor Spiteri u ta` l-imputat innifsu li jaghtu spjegazzjoni dwar ir-raguni ghall-inkontru taghhom (centrali ghall-kaz tal-prosekuzzjoni) u ghad-diskors li jidher li sar bejniethom;
4. Meqjusa sew dawn iz-zewg verzjonijiet li johorgu mid-depozizzjonijiet tax-xhieda mressqa, naturalment fil-kuntest tal-provi kollha mressqa, din il-Qorti hi tal-fehema illi r-rizultanzi processwali ma kienux bizzejjed, sufficjenti u konvincenti, skond il-Ligi ghas-sostenibbilita` tal-imputazzjonijiet kif dedotti kontra l-imputat.

Konkluzjoni.

GHAL DAWN IL-MOTIVI DIN IL-QORTI, ISSIB U TIDDIKJARA LILL-IMPUTAT ALDO MAGRO MHUX HATI TAL-IMPUTAZZJONIJIET KIF MIGJUBA KONTRA TIEGHU U MINNHHOM TILLIBERAH SKOND IL-LIGI.

